BARNE-MERKATARITZAREN ETA SALTOKIEN ORDUTEGIEN ARLOETAN KONSTITUZIO-AUZITEGIAK EZARRITAKO DOKTRINA

KAE: 1993/284: KATALUNIAKO BARNE-MERKATARITZARI BURUZKO LEGEAREN KONTRAKOA
Autonomia-erkidegoek barne-merkataritzaren arloan daukaten eskumena
· «Autonomia-erkidegoek barne-merkataritzaren arloan duten eskumenaren barruan sartzen da merkataritza-jarduera jakin batzuetan jarduteko gaikuntza ofiziala eskatzeko ahalmena. Halaber, gaikuntza hori ziurtatzeko, merkataritza-jarduera hori egiteko behar den titulua edo baimena eska dezakete. Horrez gain, hala behar balitz, autonomia-erkidegoek badute administrazio-zigorra ezartzeko ahalmena ere, dena delako lanbide horri dagozkion egintzak gaikuntza ofizial hori eduki gabe egiten dituztenei» (3. OJ).
KAE 225/1993: VALENTZIAKO MERKATARITZAREN ETA SALTOKI HANDIEN ARAUBIDEARI BURUZKO LEGEA.

Estatuaren eskumena saltokien ordutegietan askatasuna ezartzeko
· Konstituzio-auzitegiak adierazi zuen saltokien ordutegietan eta saltokiak irekitzeko eta ixteko egunetan askatasunaren printzipioa ezartzen zuen 2/1985 ED Legea (5.1 artikuluan ezartzen du printzipio hori) zilegia zela Konstituzioaren arabera (3 OJ).
· «ED Lege horren 5.1 artikuluaren amaieran ageri den salbuespena  (“autonomia-erkidegoek beren estatutuetan ezarritako eran eduki ditzaketen eskumenen kalterik gabe”) gorabehera, Estatuaren arau hori autonomia-erkidego guztietan zuzenean aplikatzekoa da, eta ez barne-merkataritzaren arloan betearazpen-eskumen soilak dituzten autonomia-erkidegoetan bakarrik.» Hona hemen Konstituzio-auzitegiak ematen dituen arrazoiak:
·  «Lehenik eta behin, ED Legearen 5.1 artikuluak berak ezartzen duenez, enpresek askatasuna dute salerosketa-ordutegiak «Estatuaren lurralde osoan» nahi bezala ezartzeko, eta horrek erakusten du argi eta garbi arauaren aplikazio-eremuan ez dagoela mugarik bat ere, eta, beraz, autonomia-erkidego guztien lurraldeetan berdin behar duela, direnak direla estatutuetan esleitu zaizkien ahalmenak, zabal edo murritz.»
· «Bigarrenik, arau hori ez balitz Estatu osoan zuzenean aplikatzekoa –eta kontuan harturik Estatuaren xedapenaren asmoa «salerosketa-jardueretarako oinarrizko arau bat ezartzea dela»- ez litzateke egongo oinarrizko arau batek estatuaren lurralde osoan behar duen gutxieneko berdintasunik, eta ezta oinarrizko arau bati dagokion gutxieneko erkidetasunik ere.»
· Konstituzio-auzitegiak oinarrizko arautzat jotzen du salerosketa-ordutegien askatasuna ezartzen duen neurria. 
· Oinarrizko araua denez gero, ED Legearen 5.1 artikulua Estatuaren lurralde osoan da aplikagarria.

· Autonomia-erkidegoek, ordea, bakoitzak bere lurraldean, araua garatzeko eskumena eta/edo betearaztekoa erabil dezakete, bakoitzaren estatutuak «barne-merkataritzaren» arloan ezarritakoaren arabera.

· Estatuak Estatuko ekonomia zuzendu eta antolatzeko duen eskumenaren barruan (EK, 149.1.13 art.) sartzen du Konstituzio-auzitegiak salerosketa-ordutegien askatasuna ezartzeko neurria, banaketaren sektorean ekonomia-jarduera eta enplegua sustatzeko xedea duenez gero.

· Konstituzio-auzitegiak dio araua, zalantzarik gabe, oinarrizkoa dela, eta arrazoi hauek ematen ditu hori baieztatzeko: 

· Oinarrizko arauen inguruko doktrina nagusia: 

· Oinarrizko arauen ezaugarri erkidea da guztien interesak modu bateratuan eta berdintasunez ziurtatzea.

· Oinarrizko arauen edukia ezin da garatu autonomia-erkidegoek arau horien arloetan eduki ditzaketen kideko eskumenen edukia husteraino. 

· Konstituzio-auzitegiak Estatuaren oinarrizko legegintzaren mugez ezarritako doktrinak ezin dio eragin autonomia-erkidegoek duten eskumenaren izaera partzial horri.

· Konstituzio-auzitegiaren doktrina horren ondorioa da hau: aipatu dugun 2/1985 EDLegearen 5.1 artikuluaren helburua eta irismena dela-eta, hemen aztertzen dugun neurri honek oinarrizko izaera behar du, eta, hortaz, Estatuaren lurralde osoan aplikatzekoa behar du.

· Banaketa-merkatua berregituratzea, haren batasuna hautsi gabe, ezinezko izango litzateke neurri hori autonomia-erkidego batzuetan baizik aplikatu ezingo balitz; horrela bada, Estatu osorako politika ekonomikoaren xedeak gauzatzearren Estatuaren lurralde osoan jarduketa bateratua behar duen kasuetako bat dugu hau (29/1986 KAE).
· Eta, azkenik, arrazoi horien aurka ezin da aldeztu saltoki-mota jakin batzuk babesteko autonomia-erkidego jakin batek izan dezakeen interes bakoizkakoa, zeren eta Estatuaren neurri horren helburua guztien interes ekonomikoekin baitoa estekaturik, eta horiek zaindu egin behar baititu Estatuak, hala nola banaketa-merkatua Estatuaren lurralde osoan liberalizatzea eta ekonomia-jarduera indartzea.

· Konstituzio-auzitegia honako hau onartzeraino iritsi da: neurri horren ondorioz, autonomia-erkidegoek barne-merkataritzaren arloan berenganatuta dituzten araugintza-eskumenak murriztu egin daitezke.

· Saltokien ordutegiak nahi bezala ezartzeko askatasuna ezarri du printzipio gisa Estatuaren arauak. Eta nola eta arau horren edukia jardueretan askatasuna ezartzea den, agerikoa da arau horrek ez duela aurreragoko legegintzako garapenik behar, ez eta Administrazioaren esku-hartzerik ere. Salerosketa-ordutegietan askatasun-araubidea ezartzeak nahitaez dakar gai horretan desarautze bat gertatzea, legegileak enpresen hautura uzten baitu saltokiak zein egunetan eta zein ordutan ireki.

· Ezin da esan barne-merkataritzaren arloko eskumena hustuta geratzen denik, nahiz eta gai edo azpisektore jakin batean bai, murriztu egiten den, Estatuaren arau horren edukia dela-eta.

· José Gabaldón López eta Carles Viver Pi-Sunyer jaunek emandako boto partikularrak, 2/1985 ED Legearen 5.1. artikulua oinarrizko arautzat jotzearen aurka.
· Saltokien ordutegiak arautu ahal izateko, berariazko gai jakin baten gaineko eskumen-tituluak (barne-merkataritza) izan behar zuen lehena, beste titulu zabalago eta erabateko baten aurretik (Konstituzio-auzitegiak berak beste aldi batzuetan esan duen legez). 

· Barne-merkataritzarekin hain zerikusi estua duen gairik, salerosketa-ordutegiena bezalakorik, ez dago askorik. «Banaketa-merkatuaren egituratzea edo antolaketa autonomia-erkidegoei dagokie lehenik, konstituzionaltasun-multzoak eurei eta ez beste inori esleitu baitzien barne-merkataritzaren arloko eskumen osoa eta esklusiboa».
· Saltokien ordutegien eta irekitzeko eta ixteko orduen askatasunaren printzipioa, 2/1985 ED Legearen 5.1 artikuluak ezartzen duena, politika ekonomikoari dagozkion neurrien gaineko dekretu-lege batean egonagatik, zuzen-zuzen dagokio barne-merkataritzaren gai zehatz eta berariazko bati, ez besteri; eta, egokitu ere, arlo horren barruan gai zehatz eta jakin bati dagokio, hala nola jarduteko orduei eta egunei. Eta, printzipio hori, gainera, ez da ezartzen “ekonomia-jardueraren erabateko plangintzaren oinarri gisa”, baizik eta zuzenean edo zeharka ekonomiaren era bateko eta besteko alderdiekin zerikusia duten neurri heterogeneoen arteko beste baten gisa. Alde horretatik, bada, ezingo litzaioke aitortu ekonomiaren erabateko plangintzan oinarrizko izaerarik, atarikoan esaten dena gorabehera. Baina, batez ere, zuzen-zuzenean jotzen duelako barne-merkataritzaren berariazko gai bat; ez, ordea, koordinatu, mugatu edo koadro baten barruan sartze aldera, baizik eta, halako moldez, non erabat deuseztatzen baitu automia-erkidegoek gai horretan jarduteko duten aukera. 

· Viver-ek ez du onartzen jarduera publikoak eskumen-arlo batean edo bestean sartzea jarduera horien helburuak bakarrik kontuan hartuta, edo helburu horiek beste ezeren gainetik jarriz. Konstituzionaltasun-multzoak erakunde bakoitzari esleitu dizkion eskumenen bitartez saiatu behar da helburuak gauzatzen, eta, ondorioz, jarduera publikoak eskumen-arlo batean edo bestean sartzeko, jarduera publikoaren gaiari eta edukiari begiratu behar zaio. Helburuak bitarteko izan daitezke jarduera publiko baten edukia eta gaia zehazteko orduan, baina, salbuespen oso bakanetan izan ezik, ezin dira erabili eskumenak zedarritzeko irizpide beregainak izango balira bezala.

· Viver-ek ez du onartzen argudio hau: 2/1985 ED Legeak aipatzen dituen helburuak (merkataritza sustatzea eta indartzea eta banaketaren sektorea egituratu eta liberalizatzea) ezinbestekoak dira, eta, horregatik, nahitaezkoa da neurri hori ekonomiaren erabateko plangintzaren oinarrien artean sartzea, era horretan autonomia-erkidegoek salerosketa-ordutegien gai xeheagoaren gainean duten eskumena hustuz.

· Jarduketa publiko bat sektore ekonomiko jakin bat sustatzera edo sendotzera zuzendua izateak ez du zilegitzen jarduketa hori ekonomiaren erabateko plangintzaren oinarriei dagokien eskumenean sartzea. Hori, bistan denez, era bateko eta besteko ekonomia-sektoreen gainean eskumen esklusiboa duten autonomia-erkidegoei ere badagokie, haien helburua ere bada.

· Merkataritza sustatzeko helburu hori Estatuari eskumenaren titulartasuna esleitzeko irizpide bihurtuko bada, beharrezkoa da auzitan jarri den jarduketa horrek garapen ekonomiko nabarmena eragitea (76/1991 KAE). Osterantzean, Estatuaren eskumena mugarik gabe hedatuko litzateke, ekonomiaren erabateko antolaketa oinarritzat hartuta.

· Ukatu egiten du ekonomiaren erabateko plangintzarako oinarrizko neurria dela, uste baitu, erabilitako datu ekonomikoen arabera, ordutegiak ezartzeko askatasunak ez duela aintzat hartzeko moduko hazkunderik eragiten merkataritza-jarduera osoan, ez duela barne-eskariaren gehikuntza zuzen eta aintzat hartzeko modukorik eragiten. Banaketaren merkatuan izango duen eragina areago sumatuko da zenbait merkataritza-eragilek (saltoki handiek) beste batzuen aldean (saltoki txikiek eta ertainek) hartuko duten pisu handiagoan, salerosketen kopuru osoan baino. Bere iritziz, neurriak izango duen eragina ikusita, ezinbestean ukatu behar da ordutegiak ezartzeko askatasuna, merkataritza sustatzera zuzendua izanagatik, ekonomiaren erabateko antolaketarako oinarrizko neurria dela.

· Era berean, ukatu egiten du merkataritza antolatzeko eta liberalizatzeko neurri oro ekonomiaren erabateko antolaketaren oinarrien artean sartu behar denik, berez eta besterik gabe. Hain zuzen ere, abiaburutzat hartu behar den printzipioa kontrakoa da: «Banaketa-merkatuaren egituratzea edo antolaketa autonomia-erkidegoei dagokie lehenik, konstituzionaltasun-multzoak eurei eta ez beste inori esleitu baitzien barne-merkataritzaren arloko eskumen osoa eta esklusiboa, eta, ondorioz, baita nork bere merkataritza-politikak lantzeko aukera ere. Merkataritzako ohiturak eta egiturak oso dira tokian tokiko ezaugarrien eta aldagarrien menpeko, eta gertuen dituzten herri-aginteak dira horiei eragiten dieten arazoak eta balizko konponbideak hobeto ezagutzen dituztenak». 

· Enpresen artean lehiakortasun handiagoa izango delako aipamena ere oso da auzitan jartzekoa, hala alde praktikotik (saltoki handiak egoteak, banaketaren sektorean
 nagusitasuna baitute, ez du berez bermatzen lehiakortasun handiagoa izango denik, hori bermatzen duen daturik ez baitago), nola juridikotik (epaiak berak esaten duen bezala, nekez baiezta daiteke lehiaren defentsarako  eskumenaren tituluak, zeina Estatuarena baita, lotura zuzena duela ordutegietarako askatasun-araubide batekin). Kontsumitzaileen defentsa, hori ere aipatzen baita arrazoibidetzat, ez da eskumen-banaketarako titulu bat, baizik eta ekonomia- eta gizarte-politika artezteko printzipio bat, Europako Erkidegoak herri-aginteei oro har ezarritakoa, eskumenak esleitzeko arauen arabera gai horretan eskumena duten herri-aginteei ezarritakoa, alegia ( 88/1986 KAE eta 62/1991 KAE, besteak beste). Ondasun eta zerbitzuen ekoizpenaren hazkundea ere, azken batean ekonomia-jarduera erabatekoaren hazkundea ez da, esan dugun bezala, Estatuak autonomia-erkidegoen merkataritza-ehunean esku hartzeko bestekoa. Beste era batera esanez, neurri horrek murriztu egiten du barne-merkataritzaren gainean autonomia-erkidegoek duten eskumena, eta murriztapen hori ez da neurrizkoa, neurri horrek berorrek ekonomiaren erabateko antolaketan dukeen eragina kontuan hartuta.

· “Neurriak oinarrizko izaera behar du, Estatuaren lurralde osoan batasunez aplikatu behar baita” dioen arrazoibideak ere ez dio iritzia aldarazten: Tratamendu bakar baten beharrizana Estatuaren ekonomia-antolamenduaren batasunaren gain edo merkatuaren batasunaren gain ezarriz, ahaztu egiten da oinarrizko batasun eztabaidaezin hori bateragarria dela merkataritza-egitura eta -ordutegi ezberdinekin; horren froga da badirela Europako hainbat estatutan ordutegien arauketa anitz eta askotarikoak, eta are Espainiako Estatuan ere, zentralizazio politikoa handia zen garaietan. Europako Erkidegoetako Justizia Auzitegiak, europar merkatuaren batasuna zaintzea baitu eginkizun, behin eta berriro esan du era askotako salerosketa-ordutegiak egoteak ez duela inolaz ere hausten edo arriskutan jartzen batasun hori.

[image: image1.png]



� Interesgarria izan daiteke txosten hau osatzea neurri honek 1985. urtetik hango eta hemengo autonomia-erkidegoetan izan duen eraginaren azterketa ekonomikoarekin, kontrako iritzia agertu duen magistratuak erakutsitako ildotik.


� Horrez gain, saltoki handiek merkataritza txikiak eta ertainak baino ekonomia- eta giza baliabide gehiago ere badituzte ordutegiak askatasunez ezarri ahal izateko.

